
Nacerjenje 

Wólbny pórěd Maćice Serbskeje z.t. k wuzwólenju jadnotliwych kandidatkow a 

kandidatow pó § 21 WO-SWG k wólbje Rady za nastupnosći Serbow pśi Krajnem 

sejmje Bramborska 2024 

 

§ 1 Zaměr wólbneje zgromaźiny, wopšawnosć k wobzamknjenju a schwalenje 

wólbnego pórěda 

(1) Wólbna zgromaźina słužy wuzwólenju až do źaseś jadnotliwych kandidatkow a 

kandidatow za wólbu do Rady za nastupnosći Serbow pśi Krajnem sejmje Bramborska 2024 

pó § 21 wólbnego pórěda Serbskeje kazni (WO-SWG). 

(2) Pśedsedaŕstwo Maćice Serbskeje z.t. pśepšosyjo zjawnje na wólbnu zgromaźinu 

nanejmjenjej tśi dny do póstajonego termina. Zgromaźina ma se wótměś na derje 

dojśpijobnem městnje w starodawnem sedleńskem rumje Serbow a byś zjawna. 

(3) Wólbna zgromaźina jo wopšawnjona wobzamknuś, gaž su nanejmjenjej tśi cłonki Maćice 

Serbskeje z.t. pśibytne, kenž su na dnju wólbneje zgromaźiny do Krajnego sejma 

Bramborska do wuzwólowanja wopšawnjone. Wótpowědna lisćina pśibytnych ma se 

nastajiś. 

(4) Toś ten wólbny pórěd se wót pśibytnych na wólbnej zgromaźinje, ako su do 

wuzwólowanja wopšawnjone, z jadnoreju wětšynu wobzamknjo. 

§ 2 Wólbna komisija 

(1) Pśibytne wósoby, kenž su do wuzwólowanja wopšawnjone, wuzwóliju z jadnoreju 

wětšynu wólbnu komisiju. Wóna wobstoj z wjednice abo wjednika ako teke až do tśich 

wólbnych pomocnicow abo pomocnikow. 

(2) Cłonki wólbneje komisije njesměju sami byś kandidatka abo kandidat za wólbne 

naraźenja. 

(3) Do wólbneje komisije mógu se teke pśibytne cłonki Maćice Serbskeje z.t. wuzwóliś, kenž 

njejsu wopšawnjone do wuzwólowanja pśi Krajnem sejmje Bramborska. 

(4) Cłonki wólbneje komisije póstajaju, chto z nich protokol wjeźo. 

§ 3 Aktiwne wólbne pšawo 

Wopšawnjone do wuzwólowanja su wšykne cłonki Maćice Serbskeje z.t., kenž su na dnju 

wólbneje zgromaźiny wopšawnjone do wuzwólowanja pśi Krajnem sejmje Bramborska, to 

groni, až su 16. žywjeńske lěto dokóńcyli, až maju wobstawne městno w Bramborskej a až 

njejsu wót wólbnego pšawa wuzamknjone. 

§ 4 Pasiwne wólbne pšawo 

(1) Ako jadnotliwa kandidatka abo jadnotliwy kandidat móžo kužda wósoba kandiděrowaś, 

kótaraž społnijo slědujuce wuměnjenja: 

(a) Wóna jo dnja 15. decembra 2024 18. žywjeńske lěto dokóńcyła a bydli w kraju 

Bramborska.  

(b) Wóna jo se ako wólaŕka abo wólaŕ zapisaś dała do zapisa wólarjow za wólbu 2024 

do Rady za  nastupnosći Serbow pśi Krajnem sejmje Bramborska. 

Wóna wuznawa se k cilam wustawkow Maćice Serbskeje z.t. 

(c) Wóna se wuznawa k demokratiskim zakładam našeje towarišnosći a njejo aktiwna 

w ekstremistiskich organizacijach, iniciatiwach abo partajach.  

(d) Wóna wujasnijo swóju wólu kandiděrowaś. 

(2) Kuždy do wuzwólowanja wopšawnjony cłonk wólbneje zgromaźiny ma pšawo, 

pśedpołožyś wólbne naraźenja, kótarež pominanjam we wótrězku 1 wótpowěduju. 

§ 5 Wólbne póstupowanje 

(1) Wšyknym kandidatkam a kandidatam ma se móžnosć daś, sebje a swój program do 

wólbow skrotka pśibytnym pśedstajiś. 

(2) Wólbna komisija zestajijo lisćinu z wólbnymi naraźenjami. 

(3) Wó jadnotliwych kandidatkach a kandidatach wótgłosujo se w pótajmnej wólbje.  

(4) Kuždy do wuzwólowanja wopšawnjony cłonk wólbneje zgromaźiny ma teliko głosow, ako 

su kandidatury. 

(5) Kuždy do wuzwólowanja wopšawnjony cłonk wólbneje zgromaźiny smějo za kuždu 

kandidatku a kuždego kandidata jano jaden głos wótedaś. 

(6) Wuzwólone su wšykne kandidatki abo kandidaty, kenž dostanu wěcej ako połojca głosow  

do wuzwólowanja wopšawnjonych pśibytnych wósobow. 

(7) Jo-lic dostanjo wěcej ako źaseś wólbnych naraźenjow trjebnu licbu głosow pó wótrězku 6, 

su wuzwólone te źaseś kandidatkow a kandidatow, kenž maju w póstupujucem rěźe 

nejwěcej głosow. Pśi rownosći głosow rozsuźijo wó źasetem wólbnem naraźenju kjabel. 

§ 6 Zwěsćenje wólbnego wuslědka 

(1) Njepósrědnje pó zakóńcenju wólby se wótedane głose zjawnje wulicyju. 

(2) Njepłaśiwe su te głosowańske lisćiki,  

− na kótarychž su wěcej mjenja nakśickowane, ako se wuzwóliś maju,  

− ku kótarymž su se pśidali mjenja,  

− kenž njedaju wólu wólarja bźez cwiblowanja spóznaś abo  

− na kótarež su dodanki abo wobmyslenja napisane. 

§ 7 Protokol 

(1) Wólbna komisija napišo protokol wó wólbje pó § 21 wótrězk 4 WO-SWG. Wšykne cłonki 

wólbneje komisije jen pódpišu. 

(2) Protokol wopśimjejo pódaśa wó wašni, městnje a casu wólbneje zgromaźiny, formje 

pśepšosenja, wó licbje pśibytnych cłonkow ako teke wó wuslědkach wólbow kandidatkow a 

kandidatow. 

(3) Wólbny protokol se zapódajo zgromadnje z lisćinu wuzwólonych kandidatkow a 

kandidatow až do 28. oktobra 2024, w 16 góź. pla wólbnego wuběrka za wólby do Rady za 

nastupnosći Serbow. Pśi tom matej wjednica abo wjednik wólbneje komisije a dalšnej cłonka, 

kótarejž stej se na zgromaźinje wobźěliłej, napśeśiwo wólbnej wjednicy abo wólbnemu 

wjednikoju město pśisegi wobwěsćiś, až su na pominanja pó § 21 wótrězk 3 WO-SWG 

źiwali. 

 

Budyšyn, 21.08.2024 


